
Duta Ron Kirk ialah Wakil Perdagangan Amerika Syarikat (USTR).  Beliau merupakan seorang ahli 

Kabinet Presiden Obama dan bertindak sebagai penasihat perdagangan utama Presiden, perunding, dan 

jurucakap mengenai isu-isu perdagangan. 

Sejak Duta Kirk disahkan oleh Senat A.S. pada bulan Mac 2009, beliau telah memimpin USTR dalam 

membangunkan dasar perdagangan yang proaktif, bertanggungjawab, dan lebih responsif untuk 

kepentingan Amerika Syarikat - mengiktiraf bahawa perdagangan boleh menjadi tunjang mewujudkan 

pekerjaan untuk pemulihan ekonomi di Amerika Syarikat dan di negara-negara lain. 

Duta Kirk telah membawa agenda USTR mengenai pembukaan pasaran melalui rundingan dan dialog 

dengan rakan-rakan dagang di seluruh dunia.  Inisiatif-inisiatif ini termasuk usaha untuk mengikat dan 

memajukan perjanjian perdagangan bebas dua hala dengan Korea, Colombia, dan Panama, memajukan 

perbincangan Perkongsian Trans-Pasifik serantau yang beraspirasi tinggi, dan mengekalkan pembabitan 

serius A.S. dalam pusingan Doha mengenai rundingan pelbagai hala di Pertubuhan Perdagangan Sedunia.  

Duta Kirk juga bekerja ke arah penguatkuasaan yang berkesan mengenai hak perdagangan Amerika 

dalam menyokong perniagaan dan pekerja Amerika Syarikat, dan beliau telah menumpukan usaha untuk 

membantu perniagaan kecil Amerika mencari peluang lebih baik dalam pasaran antarabangsa. 

Duta Kirk membawa pengalaman beliau dalam perkhidmatan awam dan sektor swasta ke USTR.  Beliau 

telah berkhidmat dua penggal sebagai Datuk Bandar Dallas yang pertama dari kalangan orang Afrika-

Amerika.  Sebelum menjadi datuk bandar, beliau telah berkhidmat sebagai Setiausaha Negeri Texas di 

bawah Gabenor Ann Richards.  Di samping itu, Duta Kirk telah menjadi pengamal undang-undang dan 

bekerja sebagai rakan kongsi dalam firma perundangan antarabangsa Vinson & Elkins, LLP.  Beliau telah 

dipilih sebagai salah seorang “50 Peguam Kaum Minoriti paling berpengaruh di Amerika” oleh The 

National Law Journal pada tahun 2008. 

Berasal dari Austin, Texas, Duta Kirk merupakan graduan dari Kolej Austin dan memperoleh ijazah 

undang-undang di Sekolah Undang-undang Universiti Texas.  Duta Kirk berkahwin dengan Matrice Ellis-

Kirk dan mereka mempunyai dua orang anak perempuan. 


